
ვანო 

 

ტირის ბიჭი ვანიკო, 

მთელი ბაღი აიკლო, 

ესევიან ბავშვები: 

- ჩვენს ბაღში თუ დარჩები, 

წამით აღარ მოიწყენ 

ისე გეთამაშებით! 

ზოგმა ცხენი აჩუქა, 

ზოგმა კიდევ - მანქანა, 

ბიჭი მაინც ბუზღუნებს: 

- არ დავრჩები აქ, არა! 

- კარგი, ვანო, დაწყნარდი, - 

ეფერება აღმზრდელი, - 

სად გინახავს, მითხარი, 

სათამაშო ამდენი! 

რასაც ხედავ ამ ბაღში 

ყველაფერი შენია, 

სახლში მინდა, სახლშიო, 

სახლში რა დაგრჩენია?! 

აი, შეხე ამ ბიჭებს, 

შენი მეგობრებია! - 

ბიჭმა აღმზრდელს მიუგო: 

- სახლში დამრჩა ბებია! - 



ვანო-ბიჭის პასუხზე 

გაიცინეს ბავშვებმა: 

- ბებოც ბაღში მივიღოთ, 

მაშინ ვანოც დარჩება!  

გივი ჭიჭინაძე 

 

 

ბებია და შვილიშვილი 

ბებო მალხაზს აძინებს და 

ტკბილად უმღერს ნანას: 

- გაიზარდე, ასახელე 

ბებო, დედა, მამა. 

 

ჩემო ჩიტო, ჩემო გვრიტო, 

ნანა, ვარდო, ნანა... 

ნუ მაწვალებ, დაიძინე, 

არ გიყვარვარ, განა? 

 

მალხაზს სულ არ ეძინება, 

ბებოს უთვალთვალებს, 

ხან ადგება, ხან დაჯდება, 

აბრიალებს თვალებს. 

 

რა ჰქნას ბებომ, მალხაზს თავი 

როგორ მიანებოს? 



და ბიჭუნას ნაცვლად იქვე 

ჩაეძინა ბებოს. 

 

მაშ რა ექნა მოხუც ბებოს, 

ძლიერ დაიღალა, 

ჩუმად უმღერს შვილიშვილი: 

- ნანა, ბებო, ნანა!  

კუკური გოგიაშვილი 

 

დიდობას ვნატრობ 

ნეტავ ვიცოდე დიდები 

ბავშვობას რატომ ნატრობენ. 

დედიკოს ვფიცავ, ჩვენს სახლში 

დიდობა მინდა მარტო მე. 

ან დედა ვიყო, ან ბებო, 

ანდა დეიდა სოფიკო, 

ტყუპებიც ჩემი იქნება, 

დეიდა ნინო რომ ვიყო. 

პატარა თამუნია ვარ, 

საფიქრალი მაქვს მრავალი, 

ან დედა როდის გავხდები, 

ანდა - დეიდა თამარი.  

ნაზი თარგამაძე 

 

დედისერთას ჩივილი 



ჩვენი მაკა-მაიკო 

არის ლაშას დაიკო; 

ამირანი-ამიკო 

არის ეკას ძამიკო. 

მე კი ჩემმა დედიკომ 

რომ იცოდეთ, რა მიყო: 

არც დაიკო მიყიდა, 

არც პაწია ძამიკო!...  

ტარიელ ჭანტურია 

 

 

ვინ უფრო გიყვარს? 

- ვინ უფრო გიყვარს, გოგიტა? 

- ის, ვინც ბევრ კანფეტს მომიტანს! 

- ვინ უფრო გიყვარს, ხათუნა? 

- თოჯინა თვალებხატულა! 

- შენ ვინღა გიყვარს, ირა? 

- ვინც ნაყინს მაჭმევს ხშირად! 

- შენ, ჩემო ცუგრუმელავ, 

ვინ უფრო გიყვარს, ლელა? 

- ჩემი ჭაღარა ბაბუა 

სულ მირჩევნია ყველას!  

კუკური გოგიაშვილი 

 

რამ გაგზარდა? 



ვეებერთელა საზამთრო 

მოაგორეს ბაზრიდან. 

ბებომ სცადა - ვერ ასწია, 

პაპამ ძლივს-ძლივს აზიდა. 

უკვირს ყველას - ამ გოლიათს 

ნეტავი რა გაზრდიდა? 

დედამა თქვა: - კარგი მიწა! 

ბებომა თქვა: - წყალიო! 

დეიდამ თქვა: - მზე კაშკაშა! 

დამ: - ამინდი წყნარიო! 

აქ საზამთროს გაეცინა 

მთელი გულით, არ გჯერათ? 

თქვა: - გამზარდა ტკბილმა კაცმა, 

დაელოცოს მარჯვენა!  

ცირა ქიტიაშვილი 

 

 

დედას 

ია-ია დაგიკრიფე, 

ლურჯთვალა და კოპწია. 

დედის დღე და გაზაფხული 

ერთად მომილოცია.  

ნუნუ კერესელიძე 

 

მზე - დედაა ჩემი 



მზე - დედაა ჩემი, 

მთვარე - მამაჩემი,  

მოციმციმე ვარსკვლავები 

და და ძმაა ჩემი.  

ხალხური 

 

 

მამის ლურჯი პერანგი.. 

 

მამას ლურჯი პერანგი წითლად გავაფერადე  

 

აღარაა ლურჯი, გადამიგდეს ფუნჯი.  

 

გამიჯავრდა დედა: - ამდენს როგორ ბედავ,  

 

გაგიჟდება მამა, რა გარეცხავს ამას?! 

 

დამემუქრა დეიდა: - ხმას არ გაგცემ დღეიდან!  

 

ბუზღუნებდა მამიდა: - ბავშვი სულ თავს გავიდა.  

 

ბებო პერანგს უცქერის: - გაგვითავდა ფურცლები?  

 

არ უჯერებს თვალებს (რა მზერა აქვთ ქალებს)… 

 

 



შემოვიდა მამიკო, იცით როგორ გამიგო?..  

 

არ მომწონდა მაინც, ეს პერანგი ლურჯი,  

 

მოგვაწოდეთ ქილა, დაგვიბრუნეთ ფუნჯი.  

 

გავაგრძელეთ ღებვა, წინსაფარი მება, 

 

და პალიტრით ხელში, ვღიღინებდით ხმებში.  

 

გადაიცვა მამამ შეღებილი ზედა.  

 

- ერთი ჭკუის ხართო! - იცინოდა დედა. 

ქეთი კვიტატიანი 

 

ანანო 

მამიკოს ნებიერა ვარ. 

დედიკოს გულის მალამო. 

ბაბუას მომღერალი და 

ენაჭიკჭიკა ანანო. 

ვიცი ვჯიუტობ ხანდახან, 

ზოგჯერ გაბრაზებთ ძალიან. 

მაგრამ ეს ჩემი კი არა,  

ჩემი ასაკის ბრალია.  

ჯერ პატარა ვარ, ნუ ღელავთ, 

გააგდეთ ცუდი ფიქრები. 



დაიცა, გაზრდა მაცადეთ, 

ნახავთ რა გოგო ვიქნები. 

ხათუნა გულიაშვილი 

 

პატარა გოგოს მამიკო უყვარს.. 

არ აპანტურებს მურია ყურებს, 

არ აფახულებს თოჯინა თვალებს, 

პატარა გოგო სარკმელს გაჰყურებს: 

უნდა მოვიდეს მამიკო მალე. 

მხიარულ ქუჩებს მოწყენით უმზერს, 

პატარა გული ვერ უძლებს ლოდინს, 

პაწია ხელებს შემოჰკრავს უცებ: 

- მამიკო მოდის!.. 

- მამიკო მოდის!.. 

პატარა გოგოს მამიკო უყვარს... 

- რა მომიტანე, - წივის, კისკისებს, 

მიჩხრეკავს ჯიბეს ჩვეულ ლაღობით 

და კონწიალობს ყელზე, კისერზე, 

როგორც მშობლიურ ტოტზე ნაყოფი. 

პატარა გოგოს მამიკო უყვარს... 

 

ვინ რას დაუშლის პაწაწა თითებს, 

ბუნჩულა თითებს, საყვარელ თითებს 

და რას არ ითმენს, ო, რას არ ითმენს 



მამიკოს ქუდი, მამიკოს მხრები, 

მამიკოს თმები (თუ ჰქვია თმები). 

პატარა გოგოს მამიკო უყვარს... 

ან რა სჯობია მამასთან თამაშს, 

მამიკო გოგოს აცინებს მუდამ, 

ბავშვის გალახვა არ იცის მამამ, 

ბავშვმა რაიმე გატეხოს თუნდაც. 

დარიალებენ აქეთ და იქით, 

თამაშში ნეტა რა არის ცუდი? 

ვეღარ მონახა მამიკომ წიგნი?! 

ვერსად იპოვა მამიკომ ქუდი?! 

- მამიკო მიდის! 

- მამიკო მიდის? 

ატეხავს განგაშს ხმა მოტიტინე 

და იმუქრება პაწია თითით: 

- მეც წამიყვანე, თორემ ვიტირებ... 

პატარა გოგოს მამიკო უყვარს... 

სულგანაბულა პატარა ბინა, 

თოჯინას უკვე ღრმა ძილით სძინავს, 

 

პატარა დედის კალთაში ყვინთავს, 

თვალებზე ძილი ფარფატებს ბინდად. 

ნუღარ უწყრები, 

დედიკო, ნუღარ, 



თვალები ისეც ცრემლით აქვს სველი. 

პატარა გოგოს მამიკო უყვარს, 

პატარა გოგო მამიკოს ელის... 

შოთა ნიშნიანიძე 

 

 

 

ბებო 

ბებო, ბებო, ბებია 

შვილიშვილზე ფიქრებში 

ღამე გითენებია, 

ზღაპრებს, რომ მიკითხავდი, 

ტკბილად ჩამძინებია. 

ბებო მუდამ მახარებს 

შენი თბილი ალერსი, 

მოუთმენლად მოგელი 

მე, პატარა ალექსი.  

ლუარა ჭანტურია 

 

უცნაური კითხვა 

ერთი ფიქრი დღე და ღამე 

არ ასვენებს ამ ჩვენს ლევანს: 

- შენ და მამას ნაადრევად 

თმაში თეთრი რად გერევათ? 

- უცნაური ბიჭი მყავხარ, - 



მოღიმარი ამბობს დედა, - 

შენ იზრდები, ჩემო კარგო, 

ჩვენ ვბერდებით, როგორც ხედავ. 

- არა, არა, აბა, გუშინ 

რატომ მითხრა მამამ ასე: 

- იმდენი თმა გვითეთრდება, 

რამდენჯერაც გაგვაბრაზებ! 

- მართალია, სწორი უთქვამს. . . 

- თუ ასეა, ჩემო დედი, 

ეტყობა, რომ ჩვენს ბებიკოს 

შენ ძალიან აბრაზებდი. 

გივი ჭიჭინაძე 

 

ციცა და პიცა 

კუმ დააცხო პიცა, 

დაპატიჟა ციცა. 

ციცას ჰყავდა კნუტი, 

ექვსი, განა ხუთი?! 

კნუტებს ჰყავდათ ძიძა, 

ძიძას ჰყავდა ბიძა, 

ბიძას ჰყავდა ცოლი, 

ცოლს _ მამიდა, ორი. 

იმ მამიდებს დობილები, 

ჯიპებით და მობილებით. 



დაურეკეს მეგობრებს, 

კლასელებს და მეზობლებს. 

შეიყარნენ რუსთან, 

აგარაკზე, კუსთან. 

აღარ შეხვდა ციცას 

კუს დამცხვარი პიცა. 

_ კუმ რაღა ქნა? _ ციცას 

რეცეპტიღა მისცა. 

მარიამ წიკლაური 


